
Սեպտեմբերի 28-ը նշանակալից օր էր Հայ Առաքելական Սուրբ Եկեղեցու և աշ-
խարհասփյուռ հայ ժողովրդի կյանքում, քանզի Մայր Աթոռ Սուրբ Էջմիածնում տեղի 
ունեցավ 21-րդ դարի երկրորդ Մյուռոնօրհնեքը:  

Վարագա Ս. Խաչի տոնի առավոտյան հանդիսապետությամբ Ն.Ս.Օ.Տ.Տ. Գարեգին 
Բ Ծայրագույն Պատրիարք և Ամենայն Հայոց Կաթողիկոսի և ներկայությամբ Կոս-
տանդնուպոլսի Տիեզերական Պատրիարք Նորին Ամենասրբություն Բարդուղիմեոս 
Ա-ի և Մյուռոնօրհնության առիթով Սուրբ Էջմիածին ժամանած թեմակալ առաջնորդ-
ների, ազգային բարերարների, քույր Եկեղեցիների ներկայացուցիչների, ուխտավոր 
բազմահազար հայորդիների հանդիսավոր Ս. Պատարագ մատուցվեց Միածնաէջ 
Մայր Տաճարում: Պատարագիչն էր Հունաստանի հայոց թեմի առաջնորդ Տ. Ոսկան 
արքեպիսկոպոս Գալփաքյանը: Հընթացս Ս. Պատարագի Սրբազան Հայրը հավուր 
պատշաճի քարոզ խոսեց: 

Ս. Պատարագի ավարտին Մյուռոնի կաթսայի առջև կատարվեց ձիթայուղի օրհ-
նության վերջին աղոթքը, որից հետո Մայր Տաճարի զանգերի ղողանջների, ինչպես 
նաև սաղմոսների և շարականների երգեցողության ներքո Սրբալույս Մյուռոնի կաթ-
սան տեղափոխվեց Ս. Տրդատի բաց խորան: 

Երեկոյան ժամը 17.00-ին Մայր Աթոռի Ս. Տրդատի բաց խորանում, տեղի ունեցավ 
Մյուռոնօրհնության նվիրական արարողությունը: “Հրաշափառի” երգեցողության և 
Մայր Տաճարի զանգերի ավետաբեր ղողանջների, հազարավոր հավատացյալների 
բազմության ծափողջյունների ներքո Հայրապետական շքեղաշուք թափորը` խաչ-
վառների և խաչերի առաջնորդությամբ Մայր Տաճարից շարժվեց դեպի բաց խորան: 
Հայրապետական ամպհովանու ներքո Հայոց Հայրապետի հետ ընթանում էին ՀՀ նա-
խագահ տիար Սերժ Սարգսյանը և Նորին Ամենասրբություն Բարդուղիմեոս Ա Կոս-
տանդնուպոլսի Տիեզերական Պատրիարքը: Վեհափառ Հայրապետի ընթերականերն 
էին Մեծի Տանն Կիլիկիո Կաթողիկոսությունից Տ. Օշական արքեպիսկոպոս Չոլոյա-
նը, Երուսաղեմի Հայոց Պատրիարքության լուսարարապետ Տ. Նուրհան արքեպիսկո-
պոս Մանուկյանը: Հայրապետական թափորի մեջ Մյուռոնօրհնության արարողութ-
յան ժամանակ գործածվող սրբազան մասունքները, սրբությունները և Մյուռոնի նյու-
թերը կրում էին Կոստանդնուպոլսի Հայոց Պատրիարքության ներկայացուցիչ Տ. Շա-
հան արքեպիսկոպոս Սվաճյանը, Ֆրանսիայի հայոց թեմի առաջնորդ Տ. Նորվան ար-
քեպիսկոպոս Զաքարյանը, Իրաքի հայոց թեմի առաջնորդ Տ. Ավագ արքեպիսկոպոս 
Ասատուրյանը, Բրազիլիայի հայոց թեմի առաջնորդ Տ. Տաթև արքեպիսկոպոս Ղա-
րիբյանը, Արցախի թեմի առաջնորդ Տ. Պարգև արքեպիսկոպոս Մարտիրոսյանը, 
ԱՄՆ հայոց Արևելյան թեմի առաջնորդ Տ. Խաժակ արքեպիսկոպոս Պարսամյանը, 
ԱՄՆ հայոց Արևմտյան թեմի առաջնորդ Տ. Հովնան արքեպիսկոպոս Տերտերյանը, 
Գերմանիայի հայոց թեմի առաջնորդ Տ. Գարեգին արքեպիսկոպոս Բեքչյանը, Արա-
րատյան հայրապետական թեմի առաջնորդական փոխանորդ Տ. Նավասարդ արքե-

պիսկոպոս Կճոյանը, Նոր Նախիջևանի և Ռուսաստանի հայոց թեմի առաջնորդ Տ. 
Եզրաս եպիսկոպոս Ներսիսյանը և Դամասկոսի հայոց թեմի առաջնորդ Տ. Արմաշ ե-
պիսկոպոս Նալբանդյանը: 

 Հայրապետական թափորով տարվող Հայոց Եկեղեցու նվիրական սրբություննե-
րից էին Աստվածամուխ Ս. Գեղարդը, Կենաց Խաչը՝ Տիրոջ Խաչափայտի մասունքով, և 
Ս. Գրիգոր Լուսավորչի Աջը: Նորին Սրբությանը բաց խորանում սպասավորում էին 
Մայր Աթոռի լուսարարապետ Տ. Արարատ եպիսկոպոս Գալթագճյանը, Մայր Աթոռի 
դիվանապետ Տ. Արշակ եպիսկոպոս Խաչատրյանը և Երևանի Ս. Գրիգոր Լուսավորիչ 
Մայր եկեղեցու հոգևոր տեսուչ Տ. Անուշավան եպիսկոպոս Ժամկոչյանը:  

Ս. Տրդատի բաց խորանում Մյուռոնօրհնեքը սկսվեց միասնական “Տերունական” 
աղոթքով: Սրբազան Հայրերն ընթերցեցին հատվածներ Հին և Նոր Կտակարաննե-
րից, ինչպես նաև աղոթքներ` նվիրված Ս. Մյուռոնին: 

Նորին Սրբությունը նախ Մյուռոնի կաթսայի մեջ լցրեց 40-ից ավել ծաղիկներից 
պատրաստված հյութը, ապա բալասանը: Քուվեյթում և Արաբական Միացյալ Էմի-
րություններում կաթողիկոսական փոխանորդ Տ. Կորյուն արքեպիսկոպոս Պապյանը, 
ի նշան Հայոց Եկեղեցու միասնականության, Ամենայն Հայոց Կաթողիկոսին փոխան-
ցեց Անթիլիասում օրհնված նոր Մյուռոնը։ Սրբազան Ավանդության համաձայն` Ա-
մենայն Հայոց Հայրապետը նոր Մյուռոնին խառնեց նաև հինը՝ Ս. Գրիգոր Լուսավոր-
չի ձեռքով օրհնված Սրբալույս Մյուռոնի զորությունը փոխանցելով նորին։  

Ապա Վեհափառ Հայրապետը նոր Մյուռոնը տյառնագրեց և օրհնեց Կենաց Խա-
չով, Աստվածամուխ Ս. Գեղարդով և հայոց հավատքի հայր Ս. Գրիգոր Լուսավորչի 
Աջով։  

Սրբազան արարողության ընթացքում Նորին Սրբությունն իր Հայրապետական 
պատգամն ուղղեց համայն հայությանը` անդրադառնալով մեր ժողովրդի և եկեղեցու 
կյանքում Ս. Մյուռոնի խորհրդին և նշանակությանը: 

Նորին Սրբությունն այնուհետև Ս. Խորան հրավիրեց Կոստանդնուպոլսի Տիեզե-
րական Պատրիարքին: Ամենայն Հայոց Հայրապետը և Նորին Ամենասրբությունը 
ներկաներին օրհնեցին Ս. Գրիգոր Լուսավորչի Աջով և Ս. Գեղարդով: 

Այնուհետև Մայր Աթոռի լուսարարապետ Տ. Արարատ եպիսկոպոս Գալթագճյանը 
հրավիրեց Մյուռոնօրհնության կնքահայր, Մայր Աթոռի բարերար տիար Սարգիս 
Բեդևյանին` համբուրելու Ս. Մյուռոնի կաթսան և ստանալու Սրբալույս Մյուռոնի 
օրհնությունը: 

Արարողության ավարտին Հայրապետական հանդիսավոր թափորը հայրապե-
տական մաղթերգի ներքո հավաքված հոծ բազմության միջով ուղղվեց դեպի Մայր 
Տաճար: 

Մյուռոնօրհության սրբազան արարողությանը ներկա էին նաև ՀՀ վարչապետ 
Տիգրան Սարգսյանը, Սահմանադրական Դատարանի նախագահ Գագիկ Հարութ-
յունյանը, կառավարության անդամներ, ԱԺ պատգամավորներ, ազգային բարերար-
ներ, մշակույթի և գիտության գործիչներ և բազում ուխտավոր հայորդիներ: Սրբա-
զան արարողությանը քույր Եկեղեցիներից ներկա էին Օրենբուրգի և Բուզուրսկի 
Վալենտին միտրոպոլիտը` Ռուս Ուղղափառ Եկեղեցուց, Հռոմեական Կաթոլիկ Եկե-
ղեցու պատվիրակությունը` գլխավորությամբ Արևելյան Եկեղեցիների Քահանայա-

պետական Կոնգրեգացիայի պրեֆեկտ կարդինալ Լեոնարդո Սանդրիի, Բենիամին ե-
պիսկոպոս Մենուֆեն` Ղպտի Ուղղափառ Եկեղեցուց, Եվստաթիոս Մաթա Ռոհամ 
միտրոպոլիտը` Ասորի Ուղղափառ Եկեղեցուց, Հնդիկ Մալանկարա Եկեղեցու պատ-
վիրակությունը` գլխավորությամբ Թոմաս Աթանասիուս միտրոպոլիտի, Գերասիմ 
միտրոպոլիտը` Վրաց Ուղղափառ Եկեցեցուց, Անգլիկան Եկեղեցուց Ջեոֆրի եպիս-
կոպոս Ռաուելը, ինպես նաև ներկայացուցիչներ Եկեղեցիների Համաշխարհային 
Խորհրդից, “Կրոններն աշխարհում խաղաղության համար” կազմակերպությունից, 
Զմմառի Կաթոլիկ Հայոց Պատրիարքության ներկայացուցիչ Տ. Վարդան եպիսկոպոս 
Աշքարյանը և Մխիթարյան Միաբանություն վանահայր Հայր Եղիա Քիլաղպյանը:  

Մինչև ուշ երեկո աշխարհի չորս ծագերից ժամանած բազում ուխտավոր հայոր-
դիներ շարունակ այցելում էին Մայր Աթոռ` հպվելու Ս. Մյուռոնի կաթսային և ստա-
նալու նոր Մյուռոնի օրհնությունը: 

 

ՄԱՅՐ ԱԹՈՌ ՍՈՒՐԲ ԷՋՄԻԱԾՆԻ 
 ՏԵՂԵԿԱՏՎԱԿԱՆ ՀԱՄԱԿԱՐԳ 

 

 


